
05.01.05 – Axborotlarni himoyalash usullari va tizimlari. Axborot 

05.01.07 – Matematik modellashtirish

08.00.11 – Marketing
08.00.12 – Mintaqaviy iqtisodiyot

08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

SHAHAR INFRATUZILMASIDA NOGIRONLIGI 
BOR SHAXSLAR UCHUN TO‘SIQSIZ MUHITNI 

TASHKIL ETISHDA XALQARO YONDASHUVLAR

Karimova Laziza Jaxongir qizi 

Annotatsiya. Ushbu maqolada shahar infratuzilmasida imkoniyati cheklangan shaxslar uchun to‘siqsiz muhitni tashkil 
etishning xalqaro yondashuvlari tahlil qilinadi. Tadqiqotning asosiy maqsadi – rivojlangan mamlakatlar tajribasi asosida 
inklyuziv shahar muhitini shakllantirishda qo‘llanilayotgan zamonaviy konsepsiyalar va me’yoriy yondashuvlarni 
o‘rganishdan iborat. Tadqiqot jarayonida qiyosiy tahlil, ilmiy adabiyotlarni o‘rganish hamda xorijiy tajribalarni 
umumlashtirish usullaridan foydalanildi. Natijalar shuni ko‘rsatadiki, universal dizayn tamoyillari, inklyuziv transport 
tizimlari va shahar makonini kompleks rejalashtirish nogironligi bo‘lgan shaxslar uchun qulay va xavfsiz muhit yaratishda 
muhim ahamiyatga ega. Shuningdek, maqolada Germaniya, Shvetsiya va AQSh davlatlarining amaliy tajribasi ko‘rib 
chiqilib, ularni O‘zbekiston sharoitida qo‘llash imkoniyatlari tahlil qilindi. Tadqiqot natijalari shahar infratuzilmasida to‘siqsiz 
muhitni shakllantirish bo‘yicha ilmiy-amaliy tavsiyalar ishlab chiqishga xizmat qiladi.

Kalit so‘zlar: imkoniyati cheklangan shaxslar, to‘siqsiz muhit, universal dizayn, inklyuziv muhit, jamiyatda tenglik, me’moriy 
yondashuv, xalqaro standartlar.

Abstract. This article analyzes international approaches to creating a barrier-free environment for persons with disabilities 
within urban infrastructure. The main objective of the study is to examine modern concepts and regulatory approaches 
used in developing an inclusive urban environment based on the experience of developed countries. The research 
employs methods such as comparative analysis, review of scientific literature, and generalization of international 
practices. The findings indicate that the principles of universal design, inclusive transport systems, and comprehensive 
urban planning play a crucial role in creating a safe and accessible environment for persons with disabilities. The article 
also examines the practical experience of Germany, Sweden, and the United States and analyzes the possibilities of 
applying these practices in the context of Uzbekistan. The results of the study contribute to the development of scientific 
and practical recommendations for establishing a barrier-free urban environment.

Keywords: persons with disabilities, barrier-free environment, universal design, inclusive environment, social equality, 
architectural approach, international standards.

Аннотация. В данной статье анализируются международные подходы к формированию безбарьерной среды 
для лиц с ограниченными возможностями в городской инфраструктуре. Основной целью исследования является 
изучение современных концепций и нормативных подходов, применяемых при формировании инклюзивной 
городской среды на основе опыта развитых стран. В ходе исследования использованы методы сравнительного 
анализа, изучения научной литературы и обобщения зарубежного опыта. Результаты показывают, что принципы 
универсального дизайна, инклюзивные транспортные системы и комплексное планирование городского 
пространства играют важную роль в создании удобной и безопасной среды для лиц с инвалидностью. Также в 
статье рассмотрен практический опыт Германии, Швеции и США, а также проанализированы возможности его 
применения в условиях Узбекистана. Результаты исследования способствуют разработке научно-практических 
рекомендаций по формированию безбарьерной среды в городской инфраструктуре.

Ключевые слова: лица с ограниченными возможностями, безбарьерная среда, универсальный дизайн, 
инклюзивная среда, равенство в обществе, архитектурный подход, международные стандарты.

K I R I S H
Dunyo mamlakatlarida hozirgi kunda nogiron shaxslarning shaharda yashash va harakatlanish 

muammolarini yechishga bo‘lgan harakatlari yanada ortdi. Muammoning ijtimoiy hajmi kengayganida, bu 
masala yanada muhimroq bo‘ldi. Buning natijasida nogironligi bor shaxslar uchun mos uy-joylarga talab oshirildi 
va ular uchun e’tibor kuchaydi. Ilg‘or mamlakatlarda nogironligi bo‘lgan shaxslarning shaharlar bo‘ylab uzluksiz 
harakatlanishini kafolatlaydigan loyihalar birin-ketinlikda amalga oshirila boshlandi. Imkoniyati cheklangan 
shaxslar jamiyatning ajralmas qismi bo‘lib, ularning huquqlari, imkoniyatlari va ijtimoiy hayotdagi ishtiroki har bir 
demokratik jamiyat taraqqiyotining kerakli mezonlaridan biri hisoblanadi. Xalqaro ilmiy amaliyotda nogironlikka 
nisbatan uch asosiy yondashuv mavjud: tibbiy model, ijtimoiy model va huquqiy model. Tibbiy modelga ko‘ra, 
nogironlik shaxsning sog‘lig‘i bilan bog‘liq muammo sifatida baholanadi va uni davolash yoki reabilitatsiya 
qilish asosiy maqsad hisoblanadi. Ijtimoiy modelda nogironlikning asosiy sababi shaxsning holati emas, balki 
jamiyatda mavjud bo‘lgan jismoniy va axborot to‘siqlari sifatida talqin qilinadi. Huquqiy model nogironligi bo‘lgan 
shaxslarni teng huquqli fuqaro sifatida e’tirof etib, ularning infratuzilma obyektlari va ijtimoiy xizmatlardan to‘liq 
foydalanish huquqini ta’minlashni nazarda tutadi.

Hallgrimsdottir nogironlar hayoti va ijtimoiy faoliyati uchun eng mos shaharlar ro‘yxatini taqdim etdi. Ular 
orasida nogironlarning ehtiyojlarini hisobga olgan holda eng yaxshi shaharlarni rejalashtirish va loyihalash 
dasturlarini amalga oshirgan 22 ta shaharni sanab o‘tdi. Masalan, AQShning Nyu-York, Uinston, Orlando va 
Chikago shaharlarida nogironlar uchun eng yaxshi sharoitlar yaratilgan. Ushbu shaharlarda barcha odamlar 
uchun zamonaviy va qulay transport tizimlari mavjud. Angliyadagi Birmingem nogironlarni qo‘llab-quvvatlash 
resurslarining mashhurligi tufayli ushbu ro‘yxatga kiritilgan. Berlin nogironlik bo‘yicha keng qamrovli siyosat va 
nogironlar hamda boshqa barcha odamlarni rivojlantirish uchun investitsiyalarning yuqori darajasi tufayli ushbu 
ro‘yxatga kirdi. Fransiyaning Lotaringiya daryosi qirg‘og‘ida joylashgan va nogironlar uchun qulay yashash 
uchun mo‘ljallangan Nant porti ham nogironlar uchun ideal shahardir. Shuni ham ta’kidlash kerakki, Stokgolm 
Shvetsiyadagi go‘zal shahar bo‘lib, uning 30 % hududi suvda joylashgan va ko‘priklar hamda yo‘llar tarmog‘i 
bilan nogironlar uchun ideal shahar hisoblanadi.1

Jahon miqyosida “universal dizayn” (umumiy foydalanish dizayni) konsepsiyasi barchaga qulay va xavfsiz 
muhit yaratishning asosiy yondashuvlaridan biri sifatida qabul qilinmoqda. Mazkur maqolada imkoniyati 
cheklangan shaxslar uchun to‘siqsiz muhitni shakllantirishda xorijiy tajribalar, me’yoriy-huquqiy hujjatlar, amaliy 
natijalar tahlil qilinadi.

M A V Z U G A  O I D  A D A B I Y O T L A R  S H A R H I
Xorijiy davlatlarining ilmiy adabiyotlarida va maqolalarida imkoniyati cheklangan shaxslarning yashash 

tarzi va ularning shaharda harakatlanish masalalari yoritilgan va bu masalalarga yechim hamda takliflar keltirib 
o‘tilgan. Ushbu mavzuda bir necha xorijiy olimlar tadqiqotlar olib borishgan. Jumladan, Wennberg H., Svensson 
H., Mary Ann Jackson, Stahl A. tadqiqotlar olib borishgan.

Mary Ann Jacksonning “Accessing the Neighbourhood: Built Environment Performance for People with 
Disability” kitobida nogironlarni hisobga olgan holda binolarni loyihalashda ko‘rib chiqilishi kerak bo‘lgan muhim 
masalalar ko‘rsatiladi. Ushbu kitobda nogironlarni hisobga olgan holda binolarni loyihalashda ko‘rib chiqilishi 
kerak bo‘lgan muhim masalalar ko‘rsatiladi. Muallif zamonaviy me’morlar va rejalashtiruvchilar ko‘pincha 
imkoniyati cheklangan odamlarning ehtiyojlarini e’tiborsiz qoldirayotganini ham ta’kidlab o‘tgan.

Muallif tomonidan taklif etilgan yechim — nogironligi bo‘lgan odamlarga mahalliy darajada infratuzilma 
va siyosiy muhitning mavjudligini mustaqil ravishda baholash imkonini beruvchi innovatsion vosita bo‘lgan 
Universal Mobility Index (UMI) hisoblanadi. Audit nogironligi bo‘lgan odamlarning o‘zlari tomonidan o‘tkaziladi 
va ularning kuzatuvlari davlat siyosatiga ta’sir qilish uchun miqdoriy ko‘rsatkichlarga aylantiriladi. Umumjahon 
harakatchanlik indeksini turar-joy mahallasi uchun “qon testi” bilan solishtirish mumkin. Indeks mahallaning 
“tashqi ko‘rinishi”ga (ya’ni qog‘ozdagi qurilish me’yorlariga muvofiqligiga) oddiygina qarash o‘rniga, mahalla 
“organizmi” uning ichida qanday ishlashini, uni boshqarayotganlarning real hayotiy tajribalari asosida o‘rganadi 
va yashirin yallig‘lanish jarayonlarini — odamlarning to‘laqonli hayot kechirishiga to‘sqinlik qiluvchi to‘siqlarni 
aniqlaydi.

Rossiyalik olimlardan biri M.E. Belomestnova va V.I. Sharikov tomonidan yozilgan “Germaniyaning 
to‘siqsiz turizm bo‘yicha tajribasi” ilmiy maqolasida Germaniyaning amaliy tajribasidan namuna sifatida 
foydalangan holda turizmda to‘siqsiz muhit yaratishning dolzarb masalasi ko‘rib chiqiladi. Mualliflar bu sohada 
katta tajriba to‘plagan Germaniyaning nogironlar va harakatlanish imkoniyati cheklangan shaxslar uchun 
mehmonxonalar, madaniy joylar va tabiat bog‘lari kabi turizm infratuzilmasini qanday moslashtirishini tahlil 

1	 Hallgrimsdottir, B., Wennberg, H., Svensson, H., & Ståhl, A. (2016). Implementation of accessibility policy in municipal transport 
planning–Progression and regression in Sweden between 2004 and 2014. Transport Policy, 49, 196–205.

qiladilar. Maqolada to‘siqsiz turizm nafaqat muhim ijtimoiy ahamiyatga ega, balki katta iqtisodiy salohiyatga 
ega ekanligi ta’kidlangan, chunki bu guruhlar orasida qulay sayohatga katta talab mavjud.

T A D Q I Q O T L A R  M E T O D O L O G I YA S I
Mazkur tadqiqotda shahar infratuzilmasida to‘siqsiz muhitni tashkil etishning xalqaro yondashuvlarini 

o‘rganish maqsadida ilmiy usullardan foydalanildi. Tadqiqotning metodologik asosini tizimli yondashuv, qiyosiy 
tahlil va kuzatuv usullari tashkil etadi.

Tadqiqot jarayonida, avvalo, xorijiy mamlakatlarda to‘siqsiz muhitni shakllantirish bo‘yicha mavjud ilmiy 
adabiyotlar, xalqaro tashkilotlar hisobotlari va normativ-huquqiy hujjatlar o‘rganildi. Xususan, World Health 
Organization, Jahon banki hamda Yevropa Komissiyasi materiallari tahlil qilindi. Ushbu manbalar orqali 
nogironligi bo‘lgan shaxslar statistikasi, ular uchun yaratilgan sharoitlar va mavjud muammolar o‘rganildi.

Qiyosiy tahlil usuli yordamida AQSh, Germaniya, Shvetsiya va Skandinaviya davlatlarida qo‘llanilayotgan 
“universal dizayn”, “Accessible City” va “Smart Inclusive City” modellarining o‘ziga xos jihatlari o‘rganildi hamda 
ularning samaradorligi baholandi.

Shuningdek, shahar infratuzilmasining asosiy elementlari — transport tizimi, piyodalar yo‘laklari, jamoat 
binolari va axborot tizimlarining nogironligi bo‘lgan shaxslar uchun moslashuv darajasi tahlil qilindi. Kuzatuv 
usuli orqali mavjud amaliy yechimlar umumlashtirildi.

Tadqiqotning amaliy ahamiyatini oshirish maqsadida O‘zbekistonda amalga oshirilayotgan islohotlar ham 
tahlil qilinib, ularning xalqaro tajriba bilan uyg‘unligi baholandi. Mazkur metodologiya tadqiqot natijalarining 
ishonchliligi va ilmiy asoslanganligini ta’minlashga xizmat qiladi.

T A H L I L  V A  N A T I J A L A R
Hozirda xorijiy mamlakatlarda “to‘siqsiz muhit” tashkil etishda ko‘plab dasturlar va modellar, loyihalar 

amalga oshirilmoqda. Ilg‘or xalqaro modellar orasida universal dizayn modeli yetakchi o‘rinni egallaydi. Mazkur 
model AQSh, Kanada, Yaponiya va Yevropa Ittifoqi davlatlarida keng qo‘llanilib, infratuzilma obyektlarini 
loyihalashda barcha foydalanuvchilar ehtiyojlarini dastlabki bosqichdanoq hisobga olishni nazarda tutadi. 
Universal dizayn tamoyillariga asoslangan shahar muhitida panduslar, liftlar, keng yo‘laklar, kontrast ranglar va 
axborotning bir nechta sezgi organlari orqali uzatilishi majburiy element sifatida qaraladi.

Ikkinchi muhim model sifatida “Accessible City” (kirish imkoniyati ta’minlangan shahar) modeli e’tirof etiladi. 
Ushbu yondashuv, asosan, Skandinaviya davlatlari va Germaniyada qo‘llanilib, transport tizimi, jamoat binolari 
va ochiq hududlarning o‘zaro uzviy bog‘liqligiga asoslanadi. Mazkur modelda nogironligi bo‘lgan shaxslarning 
mustaqil harakatlanishi shahar rejalashtirishning asosiy mezoni sifatida belgilanadi.

Shuningdek, “Smart Inclusive City” (Aqlli inklyuziv shahar) modeli ham xalqaro tajribada keng tarqalmoqda. 
Bu modelda raqamli texnologiyalar orqali nogironligi bo‘lgan shaxslar uchun qulay sharoitlar yaratiladi. 
Masalan, ovozli navigatsiya tizimlari, mobil ilovalar orqali marshrut rejalashtirish, elektron axborot panellari va 
aqlli svetoforlar ushbu modelning asosiy elementlari hisoblanadi. Janubiy Koreya, Singapur va Yaponiya bu 
borada yetakchi davlatlar hisoblanadi.

Ilg‘or yechimlar qatoriga taktil yo‘laklar va belgilar tizimini joriy etish ham kiradi. Ko‘rish qobiliyati 
cheklangan shaxslar uchun mo‘ljallangan ushbu elementlar Yevropa va Osiyo davlatlarida shahar muhitining 
ajralmas qismiga aylangan. Taktil qoplamalar piyodalar yo‘laklarida, transport bekatlarida va jamoat binolariga 
kirish zonalarida qo‘llaniladi.

Bundan tashqari, transport infratuzilmasini inklyuzivlashtirish bo‘yicha samarali yechimlar ishlab 
chiqilgan. Past polli avtobuslar, maxsus liftli metro vagonlari, ovozli va vizual e’lonlar tizimi nogironligi bo‘lgan 
shaxslarning jamoat transportidan mustaqil foydalanishini ta’minlaydi. Ushbu tajriba Buyuk Britaniya, Fransiya 
va Niderlandiyada keng joriy etilgan.

O‘zbekistonda ham nogironligi bo‘lgan shaxslarning huquq va manfaatlarini himoya qilish, to‘siqsiz muhit 
yaratish, jamiyatning to‘laqonli a’zosi qilish borasida izchil chora-tadbirlar amalga oshirilmoqda. O‘zbekiston 
Respublikasi Prezidentining 2024-yilning 18-iyuldagi “Nogironligi boʻlgan shaxslarga qulay va toʻsiqlarsiz 
muhit yaratish boʻyicha qoʻshimcha chora-tadbirlar toʻgʻrisida”gi PQ-266-sonli2 qarori qabul qilindi. Ushbu 
qarorga asosan hozirgi imkoniyati cheklangan shaxslar uchun yo‘l infratuzilmasida nogironligi bo‘lgan shaxslar 
(piyodalar) uchun xavfsiz va to‘siqsiz muhit yaratish bo‘yicha qurilish-ta’mirlash va jihozlash ishlari, ular uchun 
mo‘ljallangan elementlar o‘rnatilishi va binolarga kirish qismlarini qulaylashtirish kabi ishlar olib borilmoqda. 
Nogironligi bo‘lgan shaxslarning harakatlanishi uchun respublikaning barcha hududlarini qamrab oluvchi 
to‘siqlarsiz muhit yaratilgan obyektlarni aniqlash imkonini beruvchi “Interaktiv xarita” axborot tizimi ishga 
tushirilishi ko‘zda tutilgan.

2	  https://lex.uz/uz/docs/-7027440

Ilg‘or xalqaro modellar va samarali yechimlar shuni ko‘rsatadiki, inklyuziv shahar muhitini shakllantirish faqat 
alohida infratuzilma elementlarini moslashtirish bilan cheklanmaydi. Aksincha, bu jarayon shaharni kompleks 
tizim sifatida ko‘rib chiqishni, normativ-huquqiy talablar, texnologik imkoniyatlar va ijtimoiy ehtiyojlarning o‘zaro 
uyg‘unlashuvini talab qiladi. Mazkur tajribalar milliy sharoitlarga moslashtirilgan holda joriy etilishi infratuzilma 
obyektlarida to‘siqsiz muhitni samarali yaratishga xizmat qiladi. Yuqorida keltirilgan modellar O‘zbekiston 
sharoitida ham bosqichma-bosqich joriy etilishi mumkin.

Dunyoda ko‘plab nogironligi bo‘lgan shaxslar istiqomat qiladi. Nogironligi bor shaxslarning ko‘rsatkichi 
yildan yilga o‘sib bormoqda. Jahon sog‘liqni saqlash tashkiloti (JSST)ning 2025-yilgi ma’lumotlariga ko‘ra, 
dunyo aholisining 20 foizini tashkil etuvchi 1,3 milliardga yaqin odam nogironligi bo‘lgan shaxslar hisoblanadi3.

Nogironligi bor shaxslarning taxminan 80 % rivojlangan mamlakatlarda istiqomat qiladi. Dunyo 
tadqiqotchilari tomonidan nogironligi bor shaxslar uchun qulayliklar tahlil qilingan. Bu tahlil natijalariga ko‘ra 
Yevropada 95 %, Amerikada 64 %, Osiyo mamlakatlarida 73 %, Afrikada 64 % va okean orti mamlakatlarida 71 
% qulayliklar mavjudligi aniqlangan.

Nogironligi bor shaxslar shahar obyektlaridan foydalanish uchun muhim huquqlarga ega bo‘lgan 
mamlakatlardan biri Shvetsiyadir. Uy-joyni rejalashtirish va rivojlantirish bilan nogironlar jamiyatining mutaxassis 
vakili shug‘ullanadi. Shvetsiyaning shaharlarini rivojlantirish bo‘yicha kodlari va standartlari to‘plamini o‘rganish 
shuni ko‘rsatadiki, unda nogironlar uchun mos uy-joy uchun standartlar mavjud. Shuningdek, shahar 
elementlari, trotuarlar, ko‘chalar, maydonlar, piyodalar uchun yo‘l o‘tkazgichlar, avtobus bekatlari, piyodalar 
uchun yo‘riqnomalar (ko‘zi ojiz va eshitish qobiliyati cheklangan shaxslar uchun), zinapoyalar, panduslar, liftlar, 
ko‘priklar va o‘tish joylari, sport inshootlari va nogironlar uchun to‘xtash joylari uchun standartlar mavjud.

Quyida Xelsinki shahrining ba’zi rivojlanish standartlariga misol keltirilgan:
• Binoning tashqi zinapoyalari tegishli o‘lchamlarga ega va turar-joy uyidagi zinapoyalar soni 8 tadan 

oshmasligi kerak.
• Jismoniy nogironlar foydalanishi uchun mos bo‘lgan sanitariya xonalari ma’lum standartlarga javob 

berishi kerak. Hojatxonaning o‘lchamlari kamida 2,2 × 2,2 m bo‘lishi kerak va hojatxonaning ikkala tomonida 
90 sm bo‘sh joy mavjud. Hojatxona oldida kamida 1,5 m bo‘sh joy va kerak bo‘lganda hamshirani joylashtirish 
uchun hojatxonaning orqasida 30 sm bo‘sh joy bo‘lishi kerak.

• Xelsingborg shahar standartlari rampa qiyaligi 1:20 dan oshmasligini tavsiya qiladi. Rampa balandligi 
farqi 0,5 metrdan oshmasligi kerak.

Germaniyada to‘siqsiz muhitni rivojlantirish 30 yil oldin asosiy vazifaga aylangan. Bugun Germaniyada 
nogironligi bo‘lgan fuqarolar o‘zini jamiyatning to‘laqonli a’zosi sifatida his etishi uchun barcha shart-sharoit 
yaratilgan. Germaniya “barcha uchun turizm sohasida to‘siqsiz takliflar va xizmatlarni ishlab chiqish va 
marketing qilish” (Nat-Ko), ya’ni “to‘siqsiz turizm” loyihasini ishlab chiqdi. To‘siqsiz turizm mavjud va yangi 
diqqatga sazovor joylar hamda xizmatlar bilan qo‘shimcha qulaylik va xizmatni birlashtirgan yuqori sifatli 
loyihadir. Ular ta’lim olish imkoniyatiga ega, ular ishga olinadi va bo‘sh vaqtlarida muzey yoki kinoteatrga 
bemalol tashrif buyurishlari mumkin. Nogironlarning ayrimlari maxsus lift va panduslar bilan jihozlangan 
uylarda yashaydi. Hatto nogironlar yashaydigan butun majmualar ham yaratilgan. Ularning uylarida ostonalar 
yo‘q va qulay harakatlanish uchun ko‘plab qurilmalardan tashqari, binoda qo‘riqchi xodimlar uchun favqulodda 
chaqiruv tugmasi mavjud. Deyarli Germaniyadagi har bir nogironligi bor shaxs o‘ziga yoqadigan ishni topishi 
mumkin. Bundan tashqari, faqatgina ixtisoslashgan korxonalarda emas, balki har bir yirik kompaniya o‘z ish 
joylarining 5 foizini nogironlar uchun ajratadi.

Rivojlangan davlatlardan biri AQSH aholisining soni 301,6 mlnni tashkil etsa, nogironligi bor shaxslarning 
soni 54 millionni tashkil etadi. Bu esa aholi soniga nisbatan 19 %ni tashkil etadi. AQShning Nyu-York, Uinston, 
Orlando va Chikago shaharlarida nogironlar uchun eng yaxshi sharoitlar yaratilgan. Ushbu shaharlarda turli 
xil moslashuvlar mavjud: nogironlar aravachalari uchun panduslar, binolar va metro liftlarida maxsus liftlar, 
maxsus jihozlangan avtobuslar, nogironlar uchun to‘xtash joylari va boshqalar. Qo‘shma Shtatlar nogironlarga 
binolar, transport, ish joylari va davlat dasturlaridan foydalanish imkonini beruvchi dunyo yetakchilaridan biri 
hisoblanadi.

Yaponiya nogironligi bo‘lgan shaxslar uchun eng mukammal va tizimli infratuzilmaga ega davlatlardan biri. 
Asosiy jihatlari quyidagilardir:

• Barcha temiryo‘l va metro bekatlarida lift va panduslar mavjudligi va standartlarga mosligi.
• Taktil yo‘laklar butun shahar bo‘ylab uzluksiz holda tashkil etilganligi.
• Nogironlar uchun moslashtirilgan hojatxonalar mavjudligi.
• “Universal Design Law” asosida qurilish.

3	  www.who.int health-topics disability

X U L O S A  V A  T A K L I F L A R
Tadqiqot natijalari shuni ko‘rsatadiki, shahar infratuzilmasida to‘siqsiz muhitni shakllantirish zamonaviy 

urban rivojlanishning muhim yo‘nalishlaridan biri hisoblanadi. Xalqaro tajribalar tahlili asosida aniqlanishicha, 
inklyuziv shahar muhitini yaratishda universal dizayn tamoyillari, transport tizimining moslashuvchanligi hamda 
jamoat binolarining kompleks rejalashtirilishi asosiy omil sifatida namoyon bo‘ladi.

Germaniya, Shvetsiya vaAQSh tajribasi shuni ko‘rsatadiki, to‘siqsiz muhitni yaratish faqat alohida 
infratuzilma elementlarini moslashtirish bilan cheklanmaydi, balki shaharni yagona tizim sifatida rejalashtirishni 
talab etadi. Jumladan, “Universal Design”, “Accessible City” va “Smart Inclusive City” kabi zamonaviy modellar 
nogironligi bo‘lgan shaxslarning mustaqil,erkin va xavfsiz harakatlanishini ta’minlashda muhim ahamiyat kasb 
etadi. Tadqiqot doirasida O‘zbekiston sharoitida ham to‘siqsiz muhitni rivojlantirish bo‘yicha muhim islohotlar 
amalga oshirilayotgani ko`rib chiqildi. Shu bilan birga, xalqaro tajribani yurtimiz sharoitiga moslashtirish, 
normativ-huquqiy bazani takomillashtirish hamda shahar infratuzilmasini baholashning zamonaviy usullarini 
joriy etish zarurati mavjud. Natijada, shahar infratuzilmasida to‘siqsiz muhitni samarali tashkil etish uchun 
kompleks yondashuv, innovatsion texnologiyalar va ijtimoiy inklyuziya tamoyillarini uyg‘unlashtirish muhim 
ahamiyatga ega ekanligi asoslandi. Mazkur yondashuvlar kelajakda barqaror va inklyuziv shahar muhitini 
shakllantirishga xizmat qiladi.

